
  YESU  KE  ZOLA  SADILA  NGE  TI  BIMA  NA  NGE 
   SAMBU  NA  KUBAKA  LUKUMU 
 
TEXTE:  LUKA  19:28-40 
 
Kuyantika: 
Missionaire mosi na Congo Brazzaville tubaka na malongi ya yandi vandaka kulonga 
na lumingu nde:  "Kuguluka ya ntima ntangu ya beto ikele kuyamba Yesu kele 
mbote.  Kansi, ba pohne (mabenga) na beto mpi fwete guluka sambu na kupusa 
kisalu ya Nzambi yo kwenda na ntwala tii na bavidi; ebuna bantu ta pesa Nzambi 
lukumu." 
 
Ndambu ya Bible ya beto imene tanga na Luka 19:28-40, yo kele songa beto nde 
Mfumu Yesu vandaka kukwenda na Jerusalem.  Ntangu vandi me kuma pene-pene ya ba 
bwala yai Betfaze ti Betania, pene-pene na ngumba ya banti ya Olive, vandi 
tindaka balongoki na kuyita na bwala yina kele na ntwala sambu na kukangula 
mwana mpunda ya kele ya kukangama na nsinga sambu vandi lenda kusadila yo, ye 
kubaka lukumu na Jerusalem. 
 
Bubu, Yesu zola kota na bwala yina bo zaba ntete vandi ve, yina ya bantu ke 
sambilaka Nzambi ve na kieleka; bo kele sambilaka biteki, sambu na bo mona yandi 
ti kupesa yandi lukumu. 
 
Moyen ya transport ya Yesu zola sadila kele mpunda.  Yo kele lomba muntu 
kukangula yo sambu yo vanda libre, na nima Mfumu lenda sadila yo.  Muntu yina ya 
lenda kangula yo kaka mulongoki ya Yesu, yina me zaba Yesu ti me baka nswa 
(ordre ti mission) ya kusala yo.  Yandi fwete vanda muntu yina ya Mfumu Yesu 
mene tinda na kukwenda. 
 
Bubu yai balongoki kele baklisto ya mene yamba Yesu na ntima na bo bonso Mfumu 
ye Ngulusi.  Bo kele bantu ya zaba Yesu, Yesu mpi zaba yandi (bo), bantu ya 
tambula na Yesu, ya kele lemfuka na ndinga na yandi kele tumba ye kele kwenda 
kisika yonso ya Yesu kele tinda bo.  Ata mpasi kele bo kele lemfuka kaka na 
kukwenda. 
 
Sambu na beto bubu, mpunda yai ya mene kangama na bansinga kele kifwani ya muntu 
yina satana me kanga na bansinga na yandi.  Mfumu Yesu zola sadila yandi bonso 
mpila yandi fwete baka lukumu.  Na ntwala Yesu kusadila muntu yai yandi fweti 
kanguka.  Bantu lenda kangula yandi kaka baklisto.  Na nzila ya lombilu ti 
kulonga yandi nsangu ya mbote ya Yesu. 
 
Baklisto fweti kwenda ti na kisika ya bantu yai ya mene vilaka kele.  Bo yai 
mene kangama na nsinga ya satana.  Sambu bo kele na mpila ya kutambula ve.  
Bansinga mene kanga bo.  Kele bo ve na ba eglise, bo bula ngunga ve sambu bo 
kwisa na Nzo-Nzambi, kansi kele bakristu bantu fweti kwenda tii kisika bantu yai 
mene vilaka, kele sambu na kukangula bo na bansinga ya satana.  Kana bakristu 
kwenda tii kisika bo kele, bo longa bo, bo ta kanguka.  Na nima, bakristu, lenda 
nata bo na Yesu ti na eglise. 
 
Mfumu Yesu Kristu mpi kele zola nde ba kristu KUKWENDA  KISIKA  YA  BAVIDI  
KELE.  Beto tanga yo na Bible na munkanda ya Matayo 28:19-20, kuna Yesu kele 
tuba nde:"...Beno kwenda kukumisa bantu yonso balonguki na mono:  beno botika bo 
na zina ya Tata ti ya mwana ti ya Mpeve-Santu, beno longa bo mpi na kulanda 
mambu yonso ya mono vandaka kusonga beno na kusala.  Beno fweti zaba mbote nde 
mono ta vandaka ti beno bilumbu yonso tii na nsuka ya ntoto." 

Mfumu Yesu Kristu kele mbanu ya mbote, yandi imene katuka na zulu na bwala 
kitoko ya Nzambi, Yandi mene kwisa awa tii na ntoto kisika ya bavidi ikele sambu 
na kulonga bo.  Tanga na Yoane 3:16-17; Marko 10:45; Luka 19:10. 
 
Ntumwa Paul mpi kele mbandu ya mbote, yandi mene tambula ba bwaka mingi kisika 
ba vidi kele sambu kaka na kulonga nsangu ya mbote ya Yesu.  Bible kele tuba 
sambu na yo nde:  "...Nki mutinda bo lenda tula yandi ntima, kana bo me waka 
ntete ve nsangu na yandi, kana muntu me longa bo yo ntete ve? ...kiese mingi na 
kumona bantu yina ke kwisaka na kunatila beto nsangu ya mbote."  Roma 10:14-15, 
17). 
 
Ba missionnaire ya bikaka bansi na bo sambu na kukwenda ya bansi ya nkaka ya bo 
zabaka ve na kulonga ndi nga ya Nzambi kele mbandu mosi ya mbote.  Bubu beto me 
zwa Bible na Afrique ti kukuma ba pasteur grace sambu na yo. 
 
Beto mpi bubu fweti nata Ndinga ya Nzambi na bisika ya nkaka yina ya bavidi 
kele.  Beto kwenda kangula bo na nzila ya malongi ti na balombilu na beto.  Yesu 
ta baka lukumu mpi na bo. 
 
Nki moyen ya transport ya bakristu lenda sadila na  kwenda  longa  bavidi? 
 
Mfumu Yesu Kristu kele na munoko ya nkaka ve ya ndinga ya Nzambi fweti longama 
na bavidi.  Kaka yai ya ba kristu kele na yo.  Minoko ya bakristu kele sambu na 
Yesu.  Yesu kele na makulu ya nkaka ve na kutambula bubu yai sambu na kukwenda 
kisika ya ba vidi ikele, kaka makulu ya bakristu.  Yesu kele na velo, moto ve, 
camion, ve, avion ve, maswa ve, bwatu ve.  Kaka velo, moto, camion, avion, 
bwatu, maswa, ya ba kristu kele na yo.  Kana bo tula yo na kisalu ya kutambula 
sambu na kwenda longa bavidi yo kele kuma ya Yesu. 
 
Yesu kele na ba billet ya banque (mbongo) ya nkaka ve -- kaka mbongo yai ya 
vandi mene pesa na ba kristu.  Bisalu ya bo kele sala ta sadisa sambu na 
kusimbisa (kusoutenir) basadi ti bisalu yonso ya Nzambi awa na ntoto ya kele 
lomba mbongo. 
 
Yo yina beto lenda sala mutindu yai: 
 a) Bisika ya bavidi kele pene-pene, bakristu kwenda longa bo na makulu to 
na    velo. 
 b) Bisika ya kele ntama mingi, bakristu lenda kwenda na ntoto, camion, 
avion,  train, maswa etc... 
 
 Bima yai ya ba kristu fweti tambula na yo ta  katuka  wapi? 
Yo ta katuka kaka na bakristu yina kele na yo, bo sadisa ba yina kele na yo ve.  
Bima yonso ya bakristu kele na yo; mbongo ba moyen ya transport ya mpila na na 
mpila yo mene katuka na Nzambi.  Ata bisalu yonso ya bakristu kele sala ya bo 
kele zwa mbongo, mene katuka na Nzambi.  Tanga na Agai 2:8, Bible kele tuba nde:  
"Arza ti wolo yonso ya nsi ntoto kele ya mono."  Bankunga 50:12. 
 
Kana beto tanga diaka na munkanda ya Luka 19:35-38 beto kele mona nde bo 
lwatisaka mpunda bilele sambu yo kuma kitoko, Mfumu kumatila yo; ye mpi bo 
tulaka bilele ya nkaka na nzila na ntoto sambu mpunda ya Yesu kele na zulu na yo 
kuniata yo.  Yo kele songa nde bo me pesa bima na bo ya nitu sambu kimfumu ya 
Yesu kumonika na bwala Jerusalem.  Kuna bo pesaka vandi lukumu ya kufwa na na 
yandi.  Bima yai yonso ya mbote ya bo tudilaka Yesu na zulu ya mpunda tina 
ntoto, yo katukaka na balongoki na vandi. 
 
Bubu yai kele beto bakristu fweti pesa bima na beto na Yesu na nzila ya kisalu 
na yandi, ti mpi na basadi na yandi.  Buna bantu ta pesa Nzambi lukumu.  Kansi 

kana basadi ya Nzambi kele ba nsukami ya nene, bisalu ya Nzambi kele kangama 
kaka sambu ba kristu zola ve na kusadisa ba mpangi ya nkaka.  Yesu mpila ya 
kubaka lukumu kele ve. 
 
 Obstacle (kukanga nzila) na nzila ya ba kristu sambu  na  kusadila  Nzambi  
mbote 
 
Bubu ba kristu mingi kele na bima mingi.  Bima ya nkaka, bo kele losa yo mpamba.  
Tala nde na bisika ya nkaka, bima ya ba kristu mingi kele losa, bakristu ya 
nkaka kele konda yo.  Ba ya nkaka kele bumba yo sambu na bo mosi. 
 
Na verset 31, 33, 39-40 ya kapu 19 na munkanda ya Luka ya beto imene tanga, kele 
tuba mambu ya bantu kangaka nzila na kukangula mpunda ti na kubuya nde bantu 
kupesa Yesu lukumu ya nene lunga na yandi ve. 
 
Bakristu bubu kele sadila Nzambi kaka na munoko.  Ata bo mene mona mambote mingi 
ya Nzambi mene sadila bo, bo kele kumisa Nzambi na mpila ya kulunga ve, bonso 
balonguki sadilaka ye salaka. Balongoki kumisaka Nzambi ti bima na bo ye mpi 
milolo ya kiese na kusonga nde Yesu kele mfumu ya yonso. 
 
Ba kristu ya bubu kele zaba ve kupesa bima na bo na Nzambi.  Na ntima bo mene 
gulukaka.  Kansi bima na bo mene guluka ve. Bo kele kanga bisalu ti basadi ya 
Nzambi nzila bonso ba farize kangaka nzila na Mfumu Yesu kubaka lukumu. 
 
Ata na bisambu ya lumingi, nge ke mona ba kristu kele kwisa maboko mpamba.  Mosi 
ya kumi bo kele pesaka ve.  Tala nde Nzambi meme pesa ba kristu mingi mpenza; 
mbongo, bilele, manioc, masangu, mantete, nguba, loso, bansusu, bankombo, 
bangombe, mameme, ngulu, ti bima ya mutindu na mutindu. 
 
Nge ta mona Eglise mvindu, bima ya mbote ya muzique ya ba kristu kele kumisa 
Nzambi na yo kele ve.  Tanga na Bankunga 150:1-6, Bible kele tuba nde beto 
kumisa Nzambi na bima ya mbote ya musique.  Kansi na eglise na beto yo kele yina 
ve.  Ata bo kele dia mbisi bo lenda tula mpusu na yo ve na kusadila ngoma ya 
mbote sambu na kukumisa Nzambi. 
 
Photo ya bima 

Keti Mfumu Nzambi ke bakilaka lukumu na bima yonso ya vandi pesaka nge ya nge 
kele na yo? 
 
Tala nde Nzambi kele bokuta na Bible, na munkanda ya Agai 1:2-8 na mpila nzo na 
yandi kele mbote ve.  Kansi bakristu kele bongisa kaka ya bo mosi.  Nzambi mene 
pesa ba ndola mingi nde bima ya beto kele sala lenda bonga ve.  Ata beto kele 
sala bisalu, lufutu ya beto kele baka kele lunga ve na kumanisa mpasi na beto.  
Mbongo ya beto kele zwa kele sadisa beto ve.  Yo kele bonso nde beto mene tula 
yo na dibenga (poche) ya kele ya kutobuka. 
 
Tanga diaka na munkanda ya Malashi 3:6-12, beto kele mona diaka kubokuta ti 
ndola ya Nzambi sambu na ba kristu ya kele zola ve kupesa, bima na bo na nzila 
ya makabu sambu nde Nzambi kubaka lukumu.  Beto kele zola kaka mambote na beto 
mosi, kansi ya bantu ya nkaka ve.  Basadi ya Nzambi ti Nzo ya Nzambi kele monana 
ve ya lukumu.  To Nzo na yandi kele monana ve kisika ya lukumu. 
 
Na Nzo ya Nzambi kisika ya mbote ya kuvanda kele ve, bima ya mbote ya kupesa 
Nzambi lukumu na bankunga kele ve.  Ba radio ya mbote, bakiti ya mbote, ba mesa 
ya mbote ti bilele ya mbote kele kaka na nzo na beto.  Kansi na Nzambi to na ba 
sadi na yandi beto kele tala yo ve. 
 
Yo yina bubu yai, bisalu kele ve, ba yina kele meka na kusala bonso kisalu, 
lufutu kele ve, bima ya bilanga kele toma ve.  Bampasi ya mutindu na mutindu 
kele simba ba kristu.  Beto yindula fioti mambu yai? 
 
Yo kele ve sambu beto mene kanga bisalu ti basadi ya Nzambi nzila na kukonda 
kupesa bima ya beto kele na yo sambu Nzambi lenda bakila yo lukumu? 
 
 
 
 
 
 
 
Kumanisa (Conclusion) 
 
Sambu na beto bakristu bubu yai, beto kwenda kulonga bavidi kisika ya bo kele.  
Beto kinga ve kaka bo kwisa na eglise.  Beto landa mbandu ya Yesu bikaka zulu 
kisika ya nkembo sambu na kukwisa awa na ntoto sambu na kusosa bavidi. 
 
Beto landa mbandu ya ba missionnaire ya bikaka ba bwala na bo ya kitoko sambu na 
kwisa kulonga beto ndinga ya Nzambi.  Mingi fwaka kansi bo kwendaka kaka.  Ata 
mpasi kele na kisika ya Nzambi kele tinda beto beto lemfuka na kwenda kusosa ba 
vidi; Yandi mosi Mfumu Yesu ta vanda na beto.  Yandi kele kwenda na ntwala na 
beto.  Matayo 28:18-20. 
 
Beto pesa makabu ya kulunga sambu na kusadisa basadi ya Nzambi ye mpi kisalu na 
yandi.  Beto tula bima na beto na kisalu ya Nzambi.  Beto bumba kimvwama na beto 
na zulu sambu kuna ba niama lenda dia yo ve.  Tanga na Bible na munkanda ya 
Matayo 6:19-21; 1 Kor. 16:1-2; Malashi 3:10-11; 1 Timoteo 5:17-18. 
 
Ba yina kele na bima mingi, bo sadisa ba mpangi yina kele na yo ve.  Kele na ba 
mpangi mingi kele na luzolo ya kusadila Nzambi na mbote yonso, mbala ya nkaka 
mpi Nzambi mene tinda bo na kwenda kulonga na bisika ya ntama mingi.  Kansi 
mpila ya kukwenda kele ve.  Nge kele na moyen ya transport ya mbote pesa mpangi 
yai sambu na lukumu ya Nzambi.  Tanga na Galate 6:6-11; 2 Korinto 9:89-14. 

Beto bakristu, beto kanga bisalu ya Nzambi nzila ve bonso ba Farize.  Bima yonso 
kele ya Nzambi.  Beto pesa yo na vandi mosi. 
 
 
 
 
 
 
 
 
Invitation (Kubinga) 
 
Mbala ya nkaka ti bubu nge me yambaka Yesu ve na ntima na nge bonso Mfumu mpe 
Ngulusi na nge. 
 
Ata nge pesa bima mingi na kisalu ya Nzambi to na basadi na yandi, yo ta lunga 
ve na kugulusa nge.  Mbote ntima na nge kuguluka na ntwala, ye bima yonso ya nge 
ta pesa na kisalu ya Nzambi to na basadi na yandi nge ta baka lusakumunu awa na 
ntoto tii na zulu. 
 
Kaka Yesu mpamba lenda gulusa nge, muntu ya nkaka ve.  Bible kele tuba na 
munkanda ya Yoane 6:37 nde:".....Konso muntu yina ta kwisa na mono, mono ta buya 
yandi ve." 
 
Tala bubu ikele ntangu ya mbote ya nge lenda pesa ntima na nge na Yesu. 
 
Kana nge zola pesa yandi yo, nge lenda landa lombilu yai: 
 Tata Nzambi, mono kele pesa nge matondo sambu na ndinga na nge.  Matondo 
 sambu Yesu kwisaka awa na ntoto sambu na kusosa mono muntu ya masumu. 
 
 Yandi fwaka na kulunsi sambu na kugulusa mono.  Lolula masumu na mono 
 yonso. Sukula mono na menga ya Yesu. 
 
 Mono kele yamba Yesu na ntima na mono bonso Mfumu mpi Ngulusi na mono. 
 
 Mfumu Yesu pesa mono moyo ya mvula na mvula. 
 
 Fulusa mono na Mpeve na nge. 
 
 Yesu pesa mono ngolo ya kusadila nge na bima na mono yonso. 
 
 Matondo sambu nge mene gulusa mono sesepi yai. 
 
 Na zina ya Yesu, Amen. 
 
P.S.  Kana munkanda yai imene sadisa nge na kuyamba Yesu na ntima na nge; 
 
To kana nge ikele na ngyuvula sambu na malongi yai:  nge lenda sonikila beto na 
adresse yai: 
 
 MINISTERES  POUR  CHAQUE  ENFANT 
 B.P. 4144 KINSHASA II 
 MISSION GARIZIM 
 REPUBLIQUE DEMOCRATIQUE DU CONGO 
 
 Nzambi sakumuna nge mingi. 

 Mono sielo na beno kati na Yesu, 
 
     REV. PASTEUR KALEMA MACAIRE 
     Directeur General des MCE 
     AFRIQUE     
 
By: Rev. Pasteur Kalema Macaire 
 


